
EKSPEDISI SAINTIFIK KEPELBAGAIAN BIOLOGI HUTAN DI HUTAN SIMPAN
BUKIT PERANGIN PERKUKUH PENYELIDIKAN DAN PEMULIHARAAN

BIODIVERSITI NEGARA

Jitra, Kedah| 27 Julai 2026 – Jabatan Perhutanan Semenanjung
Malaysia (JPSM) dengan kerjasama Jabatan Perhutanan Negeri (JPN)
Kedah menganjurkan Ekspedisi Saintifik Kepelbagaian Biologi Hutan di
Hutan Simpan Bukit Perangin, Kedah bermula 26 hingga 31 Julai 2026
bagi memperkukuh usaha penyelidikan, pemuliharaan biodiversiti dan
pengurusan hutan secara lestari. Sebagai simbolik bermulanya
ekspedisi saintifik ini, YB Dato’ Hj. Mohamad Yusoff @ Munir bin Hj.
Zakaria, Pengerusi Jawatankuasa Kerja Raya, Sumber Asli, Bekalan Air,
Sumber Air dan Alam Sekitar telah merasmikan pelepasan peserta
ekspedisi di Dewan Utama Kem Paya Pahlawan, Jitra. Turut hadir
adalah Tuan Haji Othman bin Deris, Pengarah Perhutanan Negeri
Kedah.

Ekspedisi ini bertujuan meneroka, mendokumentasi dan menilai
kepelbagaian spesies flora, fauna serta mengumpul maklumat sumber
semula jadi di Hutan Simpan Bukit Perangin. Penyelidikan yang
dijalankan turut meliputi aspek geologi, sosioekonomi dan potensi
ekopelancongan yang dijadikan rujukan penting dalam merancang
pengurusan Hutan Simpanan Kekal (HSK) yang lebih berkesan dan
berasaskan bukti saintifik supaya hasil penemuan daripada ekspedisi ini
dapat membantu para penyelidik dan pengkaji serta pembuat dasar
khususnya Kerajaan Negeri Kedah, untuk mengurus, membangun dan
memelihara sumber-sumber khazanah alam semula jadi yang
terkandung dalam kawasan hutan ini.

Hutan Simpan Bukit Perangin yang diwartakan sebagai Hutan Simpanan
Kekal pada tahun 1953 meliputi keluasan 13,296 hektar dan merupakan
ekosistem Hutan Dipterokarpa Bukit yang kaya dengan biodiversiti.
Kawasan ini menjadi habitat penting kepada pelbagai spesies flora dan
fauna, di samping berfungsi sebagai kawasan tadahan air serta
menyokong keseimbangan ekologi dan kestabilan iklim setempat.



Ekspedisi yang dilaksanakan pada kali ini menghimpunkan lebih 30
orang saintis dan para penyelidik dalam pelbagai bidang kajian dari
pelbagai agensi kerajaan, institut penyelidikan, institusi pengajian tinggi
awam dan pertubuhan bukan kerajaan (NGO), bersama kira-kira 150
peserta.

Kajian lapangan memberi tumpuan kepada empat bidang utama, iaitu
biodiversiti flora dan fauna, geologi, ekopelancongan serta
sosioekonomi. Para penyelidik akan menjalankan kajian di tiga laluan
utama ekspedisi yang melibatkan Trek Bukit Wang, Trek Air Terjun Tirai
dan Trek Puncak Janing dengan jumlah jarak keseluruhan 10.6
kilometer.

Pelaksanaan ekspedisi pada kali ini adalah merupakan ekspedisi ke-51
yang dianjurkan oleh JPSM semenjak tahun 1999 dan merupakan
ekspedisi kali ke-5 diadakan di negeri Kedah. Ekspedisi ini dijangka
menghasilkan penemuan saintifik yang akan memperkukuh usaha
pemeliharaan dan pemuliharaan biodiversiti negara. Hasil dapatan
kajian akan menjadi rujukan penting dalam perancangan pengurusan
Hutan Simpanan Kekal serta pembangunan ekopelancongan secara
lestari.

Penganjuran ekspedisi ini bertujuan untuk mengumpulkan maklumat
kepelbagaian biologi yang terdapat dalam Hutan Simpanan Kekal
tersebut supaya hasil penemuan daripada ekspedisi ini dapat membantu
para penyelidik dan pengkaji serta pembuat dasar khususnya Kerajaan
Negeri Kedah, untuk mengurus, membangun dan memelihara sumber-
sumber khazanah alam semula jadi yang terkandung dalam kawasan
hutan ini.

Penganjuran ekspedisi ini turut mencerminkan komitmen berterusan
JPSM dalam memperkukuh penyelidikan saintifik, memelihara khazanah
biodiversiti negara dan memastikan sumber hutan terus diurus secara
mampan untuk manfaat generasi masa kini dan akan datang.

